
Sume:
E-bogimi uani atuarsinnaavatit Sumekkut erinaataanni pingaarutillit ilaat Inuit nunaat (1974). 
Atuarnivit ilaani erinnanik Sumekkut atugaannik tusarusulissaguit albumi Sumut (1973), 
allallu Sumekkut atugaat, nanisinnaavatit YouTubemi.

Tusarnaarluarlutillu atuarluarina!

milik publishing
“Paasisariaqartoq unaavoq, tassalu SUME-p Kalaallit Nunaanni inissisimanera GASOLIN-ikkut Qallunaat Nunaanni inissisimanerattut THE BEATLES-ikkullu nunarsuarmi tamarmiusumi inissisimanerattut immat.”
(Philip Lauritzen aamma Lasse Ellegaard aviisi Information, ukioq 1973)

Ilaquttannut, ikinngutinnut, nunaqqatinnut allanullu nipilersornermik nuannarisaqartunut asasannut pigititaq, pisimasut ingasaassilluni nalilersoruminaatsuusut pillugit.
– Per Berthelsen
[image: ]
Siulequt

Sume pillugu oqaluttuaq aamma tassaavoq Kalaallit Nunaat pillugu oqaluttuaq. Tassanimi qanga pisimasut maannalu pisartut tasioqatigiittutut illutik ingerlapput. Oqaluttuaq tassaavoq inuttut assigiinngissuseqaraluarluni nuannaaqatigiinnermik ataatsimoorussisinnaassuseqarnermillu takutitsisoq. Piviusut pinngortitamut qanittuusut ineriartornerullu nutaajusup naapeqatigiinnerannik imaqartoq.
Taamatut persuarsiorpalaartigisunik eqqarsaateqanngilanga, siullermeersumik Sumekkut 1973-imi januarip qaamma­taagaa naapikkakkit.
Saqqummersitsisarfik Demos nipilersornermut sammisunik suliffigisara sinnerlugu kalaallit nipilersugaannik ujarlertitaavunga. Tamatumami nalaani nipilersukkanik arlaqartunik saqqummiussaqalereersimavugut, soorlu makkuninnga: Røde Mor, Slumstormerne, Benny Holst aammalu Arne Würgler. Nipilersortartut inuusuttut akerliuniarnermik takutitsiortornerinut ilaasut silarsuarmilu pisortatigoortumik isiginneriaatsimik allaanerusumik isiginnittaaseqarlutik taalliaqartartuusut. Taallanilu annertuumik aallaaviuvoq USA-p Vietnamimi sorsunnermik ingerlatsinera 1960-ikkut ingerlaneranni nunasiaqarneq naqisimannittumillu qiteqartumik ingerlatsinernut annertuumik uparuartuilernernut eqeersaataasoq. Tassa tamakkuupput peqquterpiaasut kalaallit nipilersugaannik ujartuininni. Qallunaat imminneq nunasiarisimasaani. Paaserusupparpummi taakku isaannik isigalugu nunarsuarmi pissutsit qanoq isumaqarfigineqarnersut.
1973-imi januaarip unnukkiartulernerani apeqqutit taasakka akineqarput.
Unnummi taanna siullerpaamik kalaallit nuannarsaqatigiillutik unnussiuaaqatigiittut peqataaffigaakka. Peqataaneralu allanit tamanit misilissimasannit nuannerneruvoq aamma politikkimik aallaaveqartumik oqalugiartarnerit peqataaffigisarsimasakka ilanngukkaluarukkilluunniit. Inuppassuit taartunik pisatallit amerlasuut nuannapput.
Nipilersorfimmi angutit inuusuttut sisamaasut peqqaannagu appisimaarput. Atisaat mutiupput salliullunilu erinarsortuat assuangajapporluunniit. Nipilersortut pikkorissut, erinnat tusaruminartut kiisalu tusarnaartunik tupinnaannartumik tiguarsimaartitsineq.
Tamannaavorlu immaqa misigisat annersaat. Tusarnaartut nipertik tamaat erinarsoqataarrapput oqaatsit tusarsiman­ngisaannakkakka atorlugit. Ima tiguartissimatigaat uanga qularunnaarlunga taallat erinarsoqataaffigisaat tassaasut erlin­nartut imaannaanngilluinnartut.
Tassa suut tamarmik taamatut aallartipput unnullu taanna suli ilisimanngilara tassaalissammat Kalaallit Nunaanni inuu­lernissannut pisoqarfioqisumut aallarniutaasussaq. Maannalu ukiut 37-t qaangiuttullu Per Berthelsenip Sume pillugu eqqaamasalikkersaarluni atuakkiaanut nuanneqisumut siulequtissamik allanninni pisussaaffigaara eqikkagaasumik taassallugu sooq Sumekkut oqaluttuarineqarnerat taama pingaartiginersoq.
Ukiup 2010-p immineq tamanna naqissuserpaa. Ullummi tamangajaasa Sumekkut immiussaat radiukkut suli atorne­qar­tuarput. CD-nngorlugit saqqummersitaat ingerlaavartumik tunisaajuarsinnarput. Inersimasut atugaat tusarusuttuarpaat. Inuusuttut akunnattoorfeqaratik erinaataannut erinarsoqataajuarput. Allaallumi nutaalianik nipilersoriaaseqartut erinaataat aallaavigalugit immiussiniartalerput. Sulilu minnerpaamik ukiumut ataasiarluni aaqqissuisumik aningaasivissiortoqartarpoq pineqartut tusaamasat nunatsinni illoqarfiit arlaanni nipilersortikkumallugit. Taamallu pisoqaraangat “angutit utoqqasaajulersut” qangatut nukappiaranngoqqittarput qiimasut. Aallartaraallu nuannersorsuarmik meeqqaniit soraarnernut inuusuttunullu tusarnaartitsiartorlutik. Nivissat alutorsarlutik nilliasut, angutitaat qittattut utoqqasaartaallu qullipittut taallanit uummammut toqqamik ingerlasunit attortillutik. Tusarnaartut tamarmik ilaqutariiusutut misigisimalersarput.
Tamakku tassaapput Sumekkut uannut allanit immikkoorutigilluinnagaat. Kalaallit Nunaannik katersuisuugamik, naak inuttut tamarmik assigiinngissuseqaraluaqalutik. Taamatut maanna ippoq taamaattuarsimallunilu. Malik Høegh taalliullammak Peeri erinniullammaasoq. Inuusuttut inuttut assigiinngilluinnartut, soorluli Peerip atuakkiamini tamanna pitsaalluinnartumik oqaluttuarigaa. Kisiannili inuit pineqartut aamma tassaapput ikinngutigiilluinnartut “pinnguaqatigiissin­naas­suseqarluinnartut”. Imminnummi piginnaanermi iluini nukittorsaqatigiittuupput anguniakkaminnik ujartueqatigiinnerminni. Sumekkummi tusaarusuttuarpagut taalliaat tupinnaannartut erinnallu kissalaassuseqartut tusaruminartuusullu peqqutigalugit, inuit marluk imminnut pitsanngorsaqatigiittuunerat peqqutigalugu piulersimasut.
Naggataatigullu Sumekkut erinaataat/taallaataat aqqutigalugit nunaqqatigiittut imminnut tatiginerulerput Namminersornerulernermik kingornalu Namminersulernermik kinguneqartumik.
Uanga isumaga malillugu tamanna nunatsinnut tamarmiusumut ilinniutaavoq, nunarujussuatsinni suleqatigiilluta ta­maviaartariaqarnitsinnut, tatigeqatigiilluta ataqqeqatigiillutalu. Inuimmi Sumekkunniittutut ittut assigiinngeqisut Kalaallit Nunaanni suleqatigiikkaangata pilersinneqartarput angusat imaannaanngitsorujussuit.
Peerip nipilersornerup nukia, nuannaaqatigiinneq, inuusuttut imminnut upperalutillu tatigisut annertuunik pilersitserusussuseqartut oqaluttuarisai qitiutillugit isigigaanni eqikkarlugu oqaatigisariqartoq tassaavoq: Iluatsitsisoqarpoq.

Karsten Sommer
Naapeqqaarneq

”Unnugu, unnugu, unnugu sussuunga...”

Erinaq taamatut taallamik aallaqqaatilik Sorø Akademimi ilinniartunut annerusunut inissiamut Rektorgårdenimut arsaatereerlunga uffariartorlunga iserama Jens Geislerip inaanit tusaavara. Tusaasara siornatigut tusaanngisaannarsimasara guitarimik 12-inik noqartilimmik ingiorneqartoq maluginiarpara.
Jensi ineqarfiup allerpaavani isaariap qinnguani majuartarfissuup talerpiata tungaani ineqarpoq, uanga ikinngussuara Ove Rosing Olsen ineqatigalugu qullermi najugaqartunga.
Jensi Ovemit uannillu klassimik ataatsimik appasinnerusumi atuartuuvoq, tassa 2.g-mi, taavalu 1. g-mi atuarluni Peter Lund Olsen. Taamatut ililluta ilinniarnertuumut atuarfimmi Sorø Akademimi oqaluttuama aallartinnerani kalaallit sisamat atuartuuvugut.
Ukioq tassaavoq 1970 ukiarialernerup nalaani. Ukioq atuarfigisara kingulleq.
Erinaq tusaasara alutornangaarmat uffariartoqqaarnanga ininnut guitarera aavara Jensillu inaanut tuaviinnaq aterlunga. Kasuttoqqaarnangaluunniit iserpunga issiavimmullu ingeriarlunga oqaaseqarnanga ingiuilerlunga.
Jensi iniminiinngilaq issiasormi tassaavoq nukappiaq inuusuttuaraq takornarluinnagara takkajaanik taartunik nujalik. Iserama guitarinnillu ingiuilerlunga qivianngilarluunniit. Erinarsuinnarpoq naammassigamilu aatsaat qiviarluni.
Kinaasoq nalulluinnarpara taamaammallu imminut ilisaritippunga atera taallugu. Akillunga persuarsiorpalaartumik atini taavaa – Malik, Malik Høegh.
Nukappiarsuaq nipaatsoq malunnartumik ileqqorissuuvoq.
Nangilluni oqarpoq 17-inik ukioqarnerarluni, Slagelsemilu Teknisk Skolemi atuarnerarluni. Tassani aallartissimavoq Nuummi Realskolimi atuarfimmi Qorsussuarmi naammassinermi kingorna, soorluli aamma uanga 17-inik ukioqarlungattaaq ukiut marluk siuliani naammassisimasunga.
Ilisaritinnera tunngavigalugu eqqaalerpara najagigaluama Birthep Malik Høegh eqqartornikuugaa oqaluttuaralugu imminerminik klassinik marlunnik qaffasinnerusumi atuartuusoq nipilersortaramilu atuarfimmi minnerunngitsumik nivissanit assut nuannarineqartoq.
Oqaloqatigiinnitsinnilu paasivara Maliup aamma uanga tusaamagaanga, kisianni annertunerusumik meeraallunga “Peeriaqqatut” taagorneqarlunga erinarsortarninnit. Tamannalu uannut usorsisimaarutissaanersoq akunnaattoorutigigakku annertunerusumik pulaffiginngilara.
Annertunerusunik oqaaseqaqqinnani Maliup ikinngummi erinniaa nammineq taalliaqqaatini “Tamarmik sumiippat” appippaa erngerlungalu nipaannarmik tulleerlugu appisimaqataaffigivara. Sunaaffa taallaq siullermik tuluttut allassimagaa.
Ualeq Malillu naapeqqaarfipput sivikinaarnaqaaq, Jensilu isermat Maliup oqarasuaammi normua najugaqarfinilu tunniuppai sapaatillu akunnerata naanerani nipilersoriaqqusilluni aggersaalluni.

Where do they all live
where does the girl live
who understands what life means
and that I aint tryin’ to be
but that I´m trying to live

So darlin’
if you understand
you are free babe
and you can live

Taanna kalaallisut imatut taallanngorsimavoq

Tamarmik sumiippat
– arnaq sumiippa
paasisinnaagaa
inuuneq suusoq
suunianngitsunga

Taava
paasisinnaassagukku
-’nguujuk
tigussavagit

(Suunngitsoq: PerserSume)

Marluinnaallutik erinarsoqatigiit Malik & Per


Sapaatip akunneranik naanersioqatigiinnerput siulleq aamma sivikinaarnaqalunilu nuanneqisumik ingerlavoq – assorsuarmi nipilersoqatigiippugut immitsinnullu naniuminartilluta. Sunaaffa taamatut ililluni maannamut ukiuni 40-ni nipiler­soqatigiilluni, erinnioqatigiillunilu suleqatigiinnissaq aallarnerneqartoq. Ukiut nuannerluinnartumik ingerlasussat naak inut­tut assigiinngitsuussuseq annertugaluartoq.
Maliullu piffissami tulliuttumi erinnat taallallu amerlajaarsuit tusartippai. Ilai suli naammassineqaratillu taallaqanngitsut suleqatigiilluta inaarsagassagut.
Tamatigut suleqatigiinnitsinni erinassaq aallarniutigisarparput. Kingorna Malik taallassamik tulluussaallunilu siuner­suu­teqartarpoq. Ilaanni immikkut tamatta erinassanik tusartitassaqartarpugut ulluni naapinngiffitsinni suliarisimasatsinnik. Malillu ingerlaavartumik taallassanik siunnersuuteqartuarpoq ilaatigut oqaloqatigiilluta inaarsartakkatsinnik.
Suliatta ilai sukkaqisumik naammassisarpagut ilaali uteqattaaloorinninnikkut aatsaat naammassisarlugit. Taava erinnap ingerlanissaa aaqqissuuttarparput aaliangersarlugit sutigut qanorlu ataasiakkaarneqassasoq, tamannalu tassa uanga annertunerusumik immersugassarisarpara.
Qaammatini tulliuttuni erinarpaaluit taallallu naammassivagut erinnallu ilusissaat naammassillugit sungiusarluarlugit tusartissinnaalerlugit. Tassalu piffissap sivisunngitsup ingerlanerani imatut amerlatigilerput immiussinissaq allaat kajungernarsilluni.
Taamallu tassa ililluni marluinnaallutik nipilersoqatigiillutillu erinarsoqatigiittartut Malik & Per piviusunngorput, nammineq sanaanik appisimaagassanik peqaaloqisut.
Malillu sungiusaraangatta akuttugaluartumik aamma tuluttuunik appisimaartarpugut allat pilersissimasaannik issu­aal­luta.
Malillumi nipilersortartut aallartinnitta nalaani saqqumilaartut akornanni nuannarisagut nuannaartorisagullu assigiin­ngeqaat. Maliup nuannarisai uanga nuannarisannit sakkortunerusunik appisimaartartuupput, nuannaartorinartinnerpaa­sarisaalu tassaavoq Jim Morrison The Doorsini erinarsortuusoq. Uanga nuannarisakka sallaannerumaanik tulliilersu­gaa­ne­rusunillu erinarsortartuupput taakkunani salliullutik The Beatles kingusinnerusukkullu The Eagles. Taamalli assi­giin­ngis­su­seqaraluarluta suleqatigiinnitsinni sunnguamilluunniit ajornartorsiuteqanngilagut. Malik isumassaqangaarami soorluli tassa silaannarmik kissartumik silaannalersorlugu qangattartittaq uanga kitsatut nunamut tunngatitsisussatut innerusuusunga.
Saniatigullu Malik nipaatsuuvoq suliaminik peqqissaartuusoq suarannguit aamma iluamik inississornissaannut pi­ngaar­­titsisoq. Uangali avammut ammanerujussuuvunga nuannaartuullungalu kiisalu mikisualunnik peqqissaarussisorsuunanga, nipilersoqatigiissinnaaneq salliutinnerullugu ingerlarusuttuusoq. Kisianni assigiinngissutsit taamatut ittuttaaq suleqatigiinnitsinni aporfilersuinngillat – killormulli assigiinngissuserput eqqumiiginarsinnaasumik allaat nukittorsaatitut sunniuteqartarpoq.
Malillu marluulluta aallaqqaataaniilli erinnat qanoq aaqqissugaanissaannik kisermaassisuusutut sulivugut, tamannalu aamma nipilersoqatigiittut Sumetut ingerlaleratta akunnitsinni ingerlaannarpoq kimilluunniit naammagittaalliutigineqan­ngisaannartumik. Tassa Malillu suleqatigiinnitsinni “akisussaaffiit” qassiiliutaanngitsumik imminneq inissittutut ittarput.
Malik salliulluni erinarsullaqqissorsuuvoq 12-inillu noqartilimmik guitarillaqqissorsuulluni. Guitarialu nipimigut imartoqimmat ilaatigut pisariaqarneq ajorpoq rytmerlunga guitareqataanissara, taamaammat uanga suliassakka tassaanerulerput tulliilersuinissaq, ataasiakkaarinissaq, kiisalu akunnilersuilluni immersuinissaq.
Kisiannili isumaqarpunga immikkut ataasiakkaagassap erinnap iluani erinniareqqaartarneratigut ilaatigut Sume immikkuullarissumik nipeqalersoq ilisarnaatigilikkaminik. 
Malillu aallaqqaataani marluinnaalluta nipilersortarnitsinni ilaatigut Københavnimi Borgernes Husimi kalaallit festi­a­laar­­nerini appisimaartitaasarpugut. Amerlanerit aallaqqaataaniilli nuannareqigaatigut ataasiakkaannguit illuatungiliisarput isumaqartunik oqaatsitsinnik mittatilliinerusoq nutaalianik erinniorluta kalaallisut erinarsortarnerput.
Kisiannili minnerunngitsumik nivissat nuannarinninnerujussuat qularnanngitsumik aallussiinnarnitsinnut pisooqa­taa­voq.

PROGRAM FOR BEAT-FESTIVAL 1973

Fredag den 20, junt 1972

K. 1900-2000 Negro Spirusl (USA) El' ko
K 2000-21,00 Ewald Thomeen + spilmaand

K. 2100-22.00 Midoight Sun.

M. 2200.2330 CANNED HEAT (USA)

1. 23%0-0030 Vo,

K1 0030.0200 Fodo Mor.  Lordag den 0. uni 1973

u.
u
u
u
u
u
u
u.

‘Sondag den 1. ju 1673
KL TAG0-1530 Mo~ - rana.

KL 1530-17.00 FAIRPORT CONVENTION (England).

K 1700-16.00 Oleen
KL 1800-19:30 Or Dopojem

K 19302030 Sumo (Groriand)

1000-1200 Swing lorgons Rytmscirkue
1200-1330 Burni Fed ahoe
1330-1430 Feasors Big City Band.
1430-1600 Culpepper's Orchord
16.00-1730 Fuar

1730:1900 Kansas Gity Sompers.
1900.2100 Avuno Rod
2100.2230 Gasolin

2230-2400 FUMBLE (Englond)

000-0130 Sensory Systom,
0130-0800 Den Ganie Mand & Havet.

0300-0400 Har.

